C.E.I.P. Baños de Molgas


A castaña

A castaña é un dos alimentos mais antigos da Humanidade. Dende o Paleolítico o home aproveitou e alimentouse de castañas e landras. Na relixión celta, o castañeiro debeu de ser venerado polos seus druídas, [image: image1.png]


en compaña do carballo.

O castiñeiro foi a árbore do pan das nosas tribos antes da chegada dos romanos, comíanas asadas, ou facían fariña das castañas secas ou "pilongas", para alimentarse durante todo o ano.

Ate fai poucos anos, eran alimento base da poboación europea en forma de fruto fresco, seco, sen as súas peles, ou moída en fariña. No século XVI, viñeron as patacas e o millo de América, estableceuse a competencia e perderon pouco a pouco protagonismo na dieta campesiña, e moito mais ao ser atacado a nobre árbore por enfermidades como o "chancro" e a "tinta".

O número de castañeiros diminuíu en Galicia a pesares das repoboacións, diminuíndo tamén a producción cada ano. 

Cada vez mais, a invasión de piñeiros e eucaliptos denigra os nosos montes e fainos presa dos incendios.

[image: image2.jpg]


O castiñeiro é unha árbore nobre e non só produce castañas. Danos unha magnífica sombra en verán e leña en inverno. En simbiose, produce uns marabillosos cogumelos, compañeiras culinarias nos mais delicados pratos. Embelece a paisaxe, protexe e mellora o ecosistema humano, tan depredado por produccións rápidas dun home que cada vez ten mais présa. 

A castaña proporciona uns benefícios considerables tanto polo valor real das exportacións como polo número de quilos comercializados directamente ou por medio de productos derivados, especialmente das castañas confitadas.

As castañas prodúcense en Outono e no momento exacto de probar o viño novo, producido en setembro, asi como nos días en que se acompaña o cocho sacrificado, como regulamento, no dia de "San Martiño", o dia 11 de novembro. As cidades medran e as tradicións esvaécense, pero aínda en aldeas, pobos e cidades, os homes lembran antigos pratos tradicionais que se comían en casa dos seus avós, feitos ou acompañados de castañas. 

 

Variedades de castañas...
Un mesmo castiñeiro produce castañas de diferentes formas e calidades, aínda que en cada comarca de Galicia reciben distintos nomes, os mais frecuentes son estos:
         BOLECOS: Castañas non comestibles, pequenas e aplastadas, que teñen case unicamente pel.
         BARAIS: Duras pero que adoitan ser moi saborosas.
         BRAVAS: Son os froitos dos castiñeiros sen enxertar.
         TEMPERÁS: Redondas e pequenas, nacen antes cás outras.

         RAÑUDAS: Alongadas e claras.

  

O magosto 
O Magosto prepárase con certa antelación, deséxase unha tarde soleada, os grupos pónense de acordo para coñecer ó que aportará cadaquén fundamentalmente castañas e viño novo (aínda que nalgúns lugares complétano con: chourizos, churrasco,...).
    Tamén esta celebración tae a súa hora, o Magosto tradicional enténdese como unha merenda-cea no mes de novembro nos días próximos ó día de defuntos ou polo San 

Martiño. Despois de xantar, a partir das tres coménzase a facer os preparativos. Iníciase a andaina camiño do monte, atopándose con otras familias ou grupos de amigos, búscase o lugar axeitado (escampado, encrucillada, longa laxa de pedra, onde o lume non poida facer mal), todos van cantando e disfrutando do día de outono. Búscase pica, fentos secos, piñas ou palla para prende-lo lume.
Acéndese o lume, inicalmente produce moito fume, pero logo a fogueira aumentará de volume e todos se achegan enfeitizados polo seu embruxo. 
Picaremos as castañas para que despois non rebenten no lume.
 Cando o lume se apague por sí só, amorearemos as brasas, poñeremos unha parrilla e nela unha lata con buratos na que iremos colocando as castañas xa picadas. Darémolle voltas cun pau longo de madeira ata que estén no seu punto, ben asadas pero non totalmente torradas.
Mentras esto se vai facendo , os demáis participantes preparan o sitio onde comelas e fan cucuruchos con papel para poder levalas.
A festa non sería tal sen contar con xogos populares, bailar, contar contos, cantar,...
É común tiznarse a cara uns ós outros cos restos da fogata e saltala para que dea boa sorte.

 Día de magosto...
Ese día case non comín nada no Xantar. Quedara con Paulo e a súa irmá ás tres menos cuarto na eira do señor Laureano. Cando cheguei non estabamos sós, había uns vinte ou trinta mozos da aldea rindo e gastándose bromas.

Paulo veume buscar...
- ¡Eh,...André estamos aquí!
- Trouxen estas castañas, non sei se servirán.
- Claro que serven, parecen moi boas, ¿Non as comprarías?
- ¡Non, oh! -mentín- o meu tío ten un castiñeiro grande na finca da Devesa.[image: image3.jpg]



- Non sabía eu del... ¡ Ei, que marchan todos!

Nunha gran procesión tódolos mozos e mozas da aldea iamos cara o monte cargados con bolsas,  latas vellas con buratos,... había algúns que levaban ademáis machadas, sachas ou unha pá.

O sitio quedaba mais lonxe do que pensaba, chamábase a "Pedra Branca" -non sei se sería pola cantidade de seixos que alí había-, era un gran claro no monte no que case non había maleza, pasaba ademáis por alí un regueiro con auga .

Un dos maiores, Celso, comenzou a dirixir a organización da festa:

- Tódalas castañas á caixa de cartón, as rapazas ide picándoas e tirade tódalas que teñan bicho,... Uns cantos ide con Manolo a preparar o lugar da fogueira... Lelucha colle a dúas ou tres mais e ide buscar piñas e fento seco para poder prender o lume... Os que trouxeron machada e tódolos demais que veñan conmigo a buscar leña.

Eu mirei para Paulo e vin que se unía ós que tiñan sacha . Fun con eles. Paulo presentoume: "Este é André o sobriño de Lino o da Congostra, é de Vigo e vai estar aquí ata o venres". 
"Pois que veña comigo a buscar pedras para a fogueira" - díxome un rapáz miúdo que logo sabería que se chamaba Tomás.

Tomás collía pedras enormes e levantábaas como se tal cousa, eu para non ser menos trataba de collelas parecidas pero chegaba ó lugar donde logo fariamos a fogueira sen folgos. Recuperei a vida cando Paulo dixo "Deixádeo xa, ¿a onde ides con tantas pedras?". As rapazas eran as que mellor o pasaban. Mentres picaban as castañas estaban ós contos e rindo.

Como ninguén trouxera unha parrilla colocamos as pedras de xeito que logo puidéramos poñer as latas enriba .

As encargadas de buscar piñas, pica e fentos secos chegaron, así como as primeiras viaxes dos da leña. 

Dende lonxe un berrou: ¡Que di Celso que vaiades acendendo o lume!

Acenderon o fento seco e piñas e de seguido comenzaron a poñerlle enriba as ramas mais delgadas. 

Aínda que ó principio facía un pouco de fume pronto a chama fíxose impresionante. Os que alí estabamos estivemos botándolle leña todo o tempo.

O lume hipnotizounos e estabamos todos alí como apampados mirando como saltaban as charamuscas . Alguen foi ó regueiro a buscar dous caldeiros con auga para regar ó redor da fogueira e evitar que o lume puidese escapar.

Celso deu a orde: ¡Deixade xa de botar leña!

Esperamos ata que as chamas se apagaron por si soas e cunha pá foron levando as brasas para o lugar que nós preparamos coas pedras. O vento facía que as chamas reaparecesen de cando en vez.

Distribuiron as brasas e puxemos as latas coas castañas, dandolle voltas couns paus longos. O arrecendo das castañas asadas invadeu todo o lugar.

As primeiras castañas xa estaban asadas. Todos fumos coma tolos a coller a primeira. ¡Nunca probara castañas tan saborosas!.

Empezaron xa a abrir as primeiras botellas con viño tinto novo. Probeino pero sóubome fatal, así que decidín beber auga do regueiro cando tivera sede.

Algúns estaban subindo a unha árbore e baixando logo agarrados a unha rama delgada . Chamábano "O ascensor". A rama cada vez subía menos. De seguro acabaría rompendo.

Celso veu cun adival e dixo: "A tirar pola corda: os de Trasmonte cos da Areeira. A mín metéronme no grupo da Areeira -non sei o porqué- . A primeira vez gañamos nós, pero ó longo da tarde fixemos unhas dez ou quince competicións mais. Nas últimas xa non fixen forza, pois tiña as máns peladas.

Ó primeiro comiamos moitas castañas, pero logo estas fóronse amoreando e xa ninguén facía caso delas.

Vin un balbordo e pensei que estaban pelexando. O que ocurría é que un coas mans todas negras de borro tentaba pasarllelas pola cara a unha rapaza. Esta berraba e corría polo monte. Pouco despois todos facían o mesmo. Eu evitei que me manchasen un bo rato, pero cando xa estaba como os demais, metín as mans nas castañas e emborrei a todos os que puiden. Foi cando mellor o pasei.

O sol marchou e puxémonos a recoller todo.

De volta á casa algúns fixeron fachos coas últimas brasas e iluminaban o camiño. Os cans ladraban na aldea. Pareciamos a Santa Compaña.

Despedímonos todos e cada un foi á súa casa.

